
Ean questi i ciù squixiti bocconetti,

Che allôa ô regio banchetto ô presentava,

Varie specie de pesci e d'oxelletti,

Di quæ ô mâ, ô bosco e ô sciumme ô l'abbondava,

Rostii, ma senza intingoli o tocchetti,

Mais, bananne, lupin, cocchi e cassava,

E quella tôa preziosa a l'ëa compia

Co-a carne assæ gustosa dell'utia.

Non giava in quella tôa pe pastezzâ

Vin gianco, o neigro, o rosso o pernixôu,

Ne bottigge de vin particolâ,

Artefæto o legittimo inlaccôu,

Nè licori ô caffè pe incoronâ

E digerî un gran pasto riçercôu;

Ma ægua pûa da vivagna e da fontaña

Limpida, netta, leggea, fresca e saña.

Ma d'ammirâ frattanto a non ëa sazia

A comitiva de Colombo ûn veo

Prinçipesco contegno, tutto grazia,

Tutto mæstæ in un re nûo tutt'a reo;

E a giudicava quæxi uña desgrazia

Che ô cacico ô no foise ûn re europeo;

Assurdo e stravagante l'ëa credûo

Da lê tanto decoro in un re nûo.

E ô so contegno a belle forme unio

O l'ëa pû ingenuo e naturale tanto,

Che a so persoña un abito guernio

D'öu e d'argento nè un pomposo manto

Ninte avieivan azzunto, e diminuio

Avievan anzi molto a-ô prexo e a-ô vanto

Da mæstæ, che anche nûo quell'isolano

Fra i atri ô distingueivan pe-ô sovrano.

